
INSPEKTORIT TË PËRGJITHSHËM 

TË INSPEKTORATIT TË LARTË TË DEKLARIMIT DHE KONTROLLIT TË PASURIVE DHE KONFLIKTIT TË INTERESAVE

VITI 2013

HYRJE
I nderuar zoti Kryetar,

Të nderuar zonja dhe zotërinj Deputetë, 

Raporti Vjetor i Inspektorit të Përgjithshëm të Inspektoratit të Lartë të Deklarimit dhe Kontrollit të Pasurive dhe Konfliktit të Interesave, paraqitet në përmbushje të detyrimit ligjor parashikuar në nenin 39 të Ligjit Nr.9049, datë 10.04.2003 “Për deklarimin dhe kontrollin e pasurive, të detyrimeve financiare të të zgjedhurve dhe të disa nëpunësve publikë”, i ndryshuar. 

Përmes këtij Raporti, Inspektorati i Lartë do të bëjë prezente punën dhe aktivitetin institucional; problematikën me të cilën është ndeshur gjatë vitit raportues; rezultatet e arritura; masat konkrete të marra në funksion të parandalimit dhe luftës kundër korrupsionit dhe të forcimit të shtetit ligjor; bashkëpunimin ndërinstitucional; bashkëpunimin dhe transparencën e realizuar me median, shoqërinë civile, organizmat ndërkombëtarë, dhe institucionet homologe. 
Inspektorati i Lartë i Deklarimit dhe Kontrollit të Pasurive dhe Konfliktit të Interesave (Inspektorati i Lartë), gjatë vitit raportues ka bazuar aktivitetin dhe performancën e tij institucionale për zbatimin me korrektësi të dy ligjeve të rëndësishme në luftën kundër korrupsionit; respektivisht Ligjit Nr.9049, datë 10.04.2003 “Për deklarimin dhe kontrollin e pasurive, të detyrimeve financiare të të zgjedhurve dhe disa nëpunësve publikë”, ndryshuar, dhe Ligjit Nr.9367, datë 07.04.2005 “Për parandalimin e konfliktit të interesave në ushtrimin e funksioneve publike”, i ndryshuar, rezolutës së Kuvendit të Shqipërisë për vitin 2012, (pasi nuk ka pasur rezolutë për vitin 2013) si edhe Rekomandimeve të Komisionit Europian, paraqitur në Progres Raportin e viteve 2012 dhe 2013 për Shqipërinë. 
1. TË DHËNA MBI DEKLARIMIN E INTERESAVE PRIVATE
1.1. Administrimi i deklaratave

Gjatë vitit 2013 Inspektorati i Lartë ka vijuar punën në procesin e pranimit, rregjistrimit dhe administrimit të deklaratave të interesave private të subjekteve që mbartin detyrim për deklarim.
Nga të dhënat e rregjistruara dhe të administruara nga Zyra e Administrimit të Deklaratave, rezulton që numri i përgjithshëm i subjekteve (subjekte në funksion, ish-subjekte deklarues dhe persona të lidhur) deri më 31.12.2013 është 11659 subjekte deklarues, nga të cilët:
· 4795 subjekte rezultojnë të jenë në funksion, dhe

· 6864 rezultojnë të jenë ish-subjekte deklarues 

Numri i deklaratave të administruara nga Inspektorati i Lartë për vitin 2013, është 6714 deklarata të interesave private, nga të cilat, të ndara sipas llojeve të tyre, rezultojnë këto të dhëna statistikore:

· Deklarata Periodike/Vjetore (për vitin deklarues 2012) – 4607 deklarata;
· Deklarata Para Fillimit të Detyrës (2013) – 1114 deklarata;
· Deklarata Pas Largimit nga Funksioni (2013) – 991 deklarata;
· Deklarata me Kërkesë (2013) – 2 deklarata

Numri i përgjithshëm i Deklaratave të Interesave Private ndër vite

Nga të dhënat e mësipërme rezultojnë 1302 dekalarata të interesave private më shumë se një vit më parë, 90% e të cilave janë për shkak të lëvizjeve në administratën publike të cilat në krahasim me një vit më parë janë dyfishuar.  
1.2. Përpunimi paraprak dhe kontrolli aritmetik dhe logjik
Gjatë vitit raportues, Inspektorati i Lartë ka administruar 6714 deklarata të interesave private. Bazuar në nenin 24 të Ligjit Nr.9049, datë 10.04.2003 “Për deklarimin dhe kontrollin e pasurive.............”, i ndryshuar, përcaktohet që të gjitha deklaratat e depozituara dhe të administruara pranë Inspektoratit të Lartë, kalojnë në fazën e kontrollit të përpunimit paraprak, kontroll i cili përfshin juridiksionin, rregullsinë e plotësimit të deklaratës dhe të anekseve të saj, dokumentet justifikues dhe ligjshmërinë e tyre.  

Për vitin 2013 janë skanuar 3918 deklarata të interesave private ose 60% e numrit total, proces i cili duhej të kishte përfunduar brenda muajit prill për deklarimet periodike/vjetore dhe brenda javës për deklarimet para fillimit të detyrës dhe pas largimit nga funksioni, sepse pa përfunduar procesi i skanimit nuk fillon asnjë proces tjetër kontrolli. Përfundimi në afat i procesit të skanimit shmang edhe çdo ndërhyrje të mëvonshme në të dhënat e deklaratave të subjekteve deklarues. Pjesa e mbetur u skanua menjëherë deri më datë 1 mars 2014.
Paralel me kontrollin paraprak duhet të përfundojë brenda vitit kontrolli aritmetik dhe logjik për të vërtetuar saktësinë e vlerësimit të pasurisë së deklaruar, saktësinë e burimeve financiare të deklaruara dhe mjaftueshmërinë e mbulimit të pasurisë nga burimet e deklaruara, sipas përcaktimeve ligjore, bazuar në nenin 25 të Ligjit Nr.9049, dt.10.04.2003 “Për deklarimin dhe kontrollin e .......”, i ndryshuar.
Të dhënat e kontrollit aritmetik e logjik për vitin raportues janë si vijon:
Numri total i deklaratave të administruara nga ILDKPKI, për vitin 2013, pra 6714 deklarata të interesave private, në zbatim të dispozitave ligjore përkatëse duhej të kalonin të gjitha për Kontroll Aritmetik dhe Logjik, dhe të përfundonin brenda vitit 2013. 
Ju vemë në dijeni, që kjo fazë e kontrollit nuk është përmbushur nga ana e ILDKPKI, pasi deri me 31.12.2013 nuk ka përfunduar Kontrolli Aritmetik dhe Logjik për asnjë deklaratë.
Po ashtu ILDKPKI ka mbartur nga viti 2012 edhe 2290 deklarata të interesave private të cilat duhej të kontrolloheshin gjate vitit 2013, por që nuk janë kontrolluar.
Në këtë mënyrë, në vitin 2014 ILDKPKI ka të mbartura 9004 deklarata të interesave private të pakontrolluara ndërkohë që deri më 31 mars 2014 u administruan edhe rreth 7000 deklarata të reja të cilat duhet të kontrollohen paraprakisht, kontroll aritmetik dhe logjik deri më 31.12.2014. 
Për të shmangur këtë situatë kolapsi, në mënyrë që të rikuperohet prapambetja e krijuar, deklaratat e prapambetura u shpërndanë menjëherë për kontroll aritmetik e logjik gjatë periudhës Shkurt - Mars 2014, për t’u përfunduar me urgjencë brenda një kohe të shkurtër, pasi pa përfundimin e tyre ne nuk fillojmë dot punën për deklaratat e dorëzuara në muajin Mars.
Nëse e krahasojmë me të dhënat statistikore të paraqitura në Raportin Vjetor të viteve të kaluara, do të konstatohet se Inspektorati i Lartë, gjithnjë e ka përmbushur këtë detyrim brenda afateve ligjore, duke marrë parasysh dhe numrin e njëjtë të stafit që merret me kryerjen e kësaj faze të kontrollit.
1.3. Kontrolli i Plotë
Objekti kryesor i veprimtarisë së ILDKPKI është ushtrimi i kontrollit të plotë dhe hetimit administrativ për të vërtetuar saktësinë dhe vërtetësinë e të dhënave të pasurive, të ardhurave dhe detyrimeve të deklaruara nga zyrtarët dhe personat e lidhur me ta si dhe konstatimin e rasteve të konfliktit të interesave në ushtrimin e funksioneve publike. 

Bazuar në nenin 25 të Ligjit Nr.9049, datë 10.04.2003, “Për deklarimin dhe kontrollin e pasurive...........” i ndryshuar, ILDKPKI duhet të ushtrojë jo më pak se 450 kontrolle të plota në vit për shkak të detyrimit ligjor.
Për vitin 2013 janë miratuar për kontroll të plotë vetëm 93 subjekte për shkak të funksionit ose 80 % më pak se detyrimi ligjor dhe praktika e viteve të mëparshme.
Nga 93 dosje kontrolli të plotë, vetëm 5 dosje janë trajtuar duke shfrytëzuar burimet njerëzore dhe financiare vetëm me 1%. 88 dosjet e tjera nuk u trajtuan edhe pse tashmë afatet ligjore janë tejkaluar.
Gjithashtu në vitin 2013 u mbartën nga viti 2012 rreth 274 dosje kontrolli të plotë, afati ligjor i përfundimit të tyre ishte muaji Shkurt 2014, si më poshtë:

155 pa probleme, 
119 me probleme nga të cilat:

· 2 raste për kallëzim penal

· 32 raste për kundërvajtje administrative

· 85 raste për të njoftuar subjektet për të dhënë sqarime dhe paraqitur prova shkresore.

Në nenin 31 të Ligjit Nr.9049 datë 10.04.2003 “Për deklarimin dhe kontrollin e pasurive, të detyrimeve financiare të të zgjedhurve dhe disa nëpunësve publikë” i ndryshuar, përcaktohet se në bazë të fletëkontrolleve përgatiten raporte, që i paraqiten për miratim Inspektorit të Përgjithshëm. Ky detyrim ligjor nuk është përmbushur.
Mos zbatimi i kësaj procedure ligjore ka passjellë pasoja edhe në pavlefshmërinë e akteve për aplikim gjobe për 32 raste për shkak të kalimit të afatit 6 mujor të parashkrimit, të përcaktuar  në pikën 4 të nenit 40 të ligjit të sipërcituar.
Përzgjedhja nga shorti
Bazuar në nenin 25/1, pika 2 të Ligjit Nr.9049, dt.10.04.2003 “Për deklarimin dhe kontrollin e pasurive.........”, i ndryshuar, janë përzgjedhur nga shorti 196 subjekte deklarues. Organizimi i përzgjedhjes rastësore të një numri prej të paktën 4% të numrit të përgjithshëm të deklaratave të interesave private, është një detyrim ligjor i Inspektoratit të Lartë. Për vitin 2013, Inspektorati i Lartë organizoi përzgjedhjen rastësore (shortin) në muajin shtator, në tejkalim të afateve procedurale, nga ku rezultuan të përzgjedhur 196 subjekte deklarues të niveleve të ndryshme. Inspektorati i Lartë ka detyrimin ligjor që këto subjekte të përzgjedhur nga shorti, në mënyrë transparente, të kalojnë mënjëherë për kontroll të plotë.

Ju vëmë në dijeni, se deri më datë 31.12.2013, asnjë nga subjektet e përzgjedhur me short nuk ka kaluar për kontroll të plotë, duke shkelur haptazi dispozitat ligjore dhe duke mos ushtruar kompetencat ligjore të përcaktuara nga ligjvënësi. Në historinë institucionale, pa asnjë mëdyshje, mund të themi, që ky është viti i vetëm që ILDKPKI, nuk kalon për kontroll të plotë subjektet e përzgjedhur nga shorti, për më tepër pa asnjë shkak ligjor.
Hetimi administrativ
Bazuar në nenin 25/2 të Ligjit Nr.9049, dt.10.04.2003 “Për deklarimin dhe kontrollin e pasurive............”, i ndryshuar, kur nga rezultatet e verifikimit të deklarimit rezulton se burimet nuk mbulojnë apo justifikojnë pasuritë, ose kur për një deklaratë, pavarësisht nëse ka kaluar apo jo në kontroll të plotë, ka të dhëna, nga burime të ligjshme, për fshehje të interesave dhe të çdo të dhëne tjetër private, që është e detyrueshme të deklarohet, ose deklarime të rremë, Inspektori i Përgjithshëm nis hetimin administrativ. 

Ju vëmë në dijeni, se për vitin 2013, Inspektorati i Lartë nuk ka filluar hetime administrative, duke mos aplikuar në këtë mënyrë dhe instrumentet që disponojmë për kryerjen e një hetimi të plotë e të gjithanshëm, siç është kqyrja në vend, hetimi i thelluar përmes shkëmbimit të të dhënave me institucione të tjera dhe regjistra publikë; verifikime në terren, si dhe marrjen e ekspertëve të liçensuar të fushave të ndryshme.
Rezoluta e Kuvendit të Republikës së Shqipërisë, për vitin 2012 i kërkon Inspektoratit të Lartë “forcim të mekanizmave investigues për pasuritë e paluajtshme në terrren dhe interesat private të zyrtarëve, brenda dhe jashtë vendit” detyrë e cila për vitin 2013 nuk është zbatuar nga Inspektorati i Lartë.
PARAQITJA GRAFIKE PËR KONTROLLIN E PLOTË PËR VITIN 2013

Nga treguesit statistikorë, rezulton të kemi një ulje të ndjeshme të mekanizmave investigues, brenda dhe jashtë vendit, në funksion të një hetimi administrativ, të plotë e të gjithanshëm. 

PARAQITJA GRAFIKE PËR KONTROLLIN E PLOTË NDËR VITE 

[image: image5.png]Kontrolli | Ploté ndér vite

Viti2013

Viti2012

Viti2011

0 100 200 300 400 500





Siç u theksua më lart, për vitin 2013, janë 93 subjekte deklarues të cilët kanë kaluar për kontroll të plotë. Nga të dhënat e regjistruara, rezulton se vetëm 5 prej tyre kanë përfunduar. Për 2 subjekte deklarues sugjerohet masë administrative gjobë, ndërsa për 1 rast është sugjeruar hetim administrativ. Këto të dhëna kanë mbetur vetëm në fazën e sugjerimeve, pasi masat administrative nuk janë aplikuar, si dhe nuk ka dalë Urdhri i Inspektorit të Përgjithshëm ku për rastin e sugjeruar të fillohet hetimi administrativ. 
2. REZULTATET E KONTROLLIT
Inspektorati i Lartë, krahas rolit parandalues, ka detyrimin ligjor të ushtrojë dhe kompetencat e tij ndëshkuese, përmes aplikimit të masave administrative “gjobë”, propozime për masa disiplinore deri në largim nga detyra dhe kallëzime penale në organin e akuzës, të zyrtarëve subjekt deklarues, të cilët konstatohen se janë në shkelje të ligjit. 
Gjatë vitit 2013, Inspektorati i Lartë ka aplikuar masën administrative gjobë, për 35 subjekte deklarues, të klasifikuara sipas shkeljeve të mëposhtme:
2.1. Masa administrative për shkelje të afateve në deklarim
Në zbatim të nenit 44 të Ligjit Nr.9367, dt.07.05.2005 “Për parandalimin e konfliktit të interesave..........”, i ndryshuar, për rastet ku Inspektorati i Lartë, ka konstatuar shkelje në respektimin e afateve të deklarimit të interesave private nga ana e subjekteve deklarues, është aplikuar masa administrative “gjobë” për 35 subjekte deklarues. Nga të dhënat e rakorduara, rezulton që 18 subjekte deklarues, kanë sjellë deklaratën e interesave private, ndërsa 17 subjekte deklarues, edhe pas njoftimeve për masën administrative, refuzuan të dorëzonin deklaratën e interesave private, duke konsumuar në këtë mënyrë elementët e veprës penale të parashikuar nga neni 257/a i Kodit Penal. Për këto subjekte deklarues, duhej të ishte paraqitur kallëzim penal pranë organit të prokurorisë. 
Për këto raste Inspektorati i Lartë nuk ka paraqitur asnjë kallëzim penal pranë organit të akuzës deri më dt.31.12.2013, periudhë për të cilën po raportohet.
2.2. Masa administrative për shkelje të rregullave të deklarimit.
Në lidhje me masat administrative për shkelje të rregullave të deklarimit, edhe pse Inspektorati i Lartë ka konstatuar 217 subjekte deklarues të cilët nuk kanë dorëzuar dokumente justifikues bashkëlidhur deklaratës së tyre, në asnjë rast nuk rezulton të jetë aplikuar masa administrative gjobë për këto subjekte deklarues. Në çdo rast, Inspektorati i Lartë, i ka lënë një afat të dytë, të pacaktuar, për plotësimin e mangësive në deklarim, në kundërshtim me detyrimin ligjor.  Deklaratat e tyre, vijojnë të jenë të pa shoqëruar me dokumentet përkatës justifikues, sipas parashikimeve ligjore. 
2.3. Për raste të konfliktit të interesave.

Për vitin 2013 edhe pse nga Inspektorët është propozuar që të kalojnë për kontroll dhe hetim administrativ 46 raste të dyshuara për konflikt të interesave, nuk është miratuar dhe kaluar në hetim administrativ asnjë rast. Është kjo arsyeja që për periudhën raportuese nuk është aplikuar asnjë kundërvajtje administrative. 
PARAQITJA GRAFIKE E MASAVE ADMINISTRATIVE NDËR VITE

2.3. Kallëzime Penale 
Një ndër shqetësimet që trajtohen në Raport Progresin për Shqipërinë për vitin 2013, është “ILDKPKI, ka vijuar punën në konstatimin e rasteve të dyshuara të deklarimit të pasurive, megjithëse numri i hetimeve të kryera dhe i dënimeve të aplikuara vijon të mbetet i ulët.”
Për vitin 2013, si asnjëherë më parë, Inspektorati i Lartë nuk ka paraqitur asnjë kallëzim penal pranë organit të akuzës në zbatim të nenit 257/a të Kodit Penal. 

Kallëzimet penale dërguar pranë organit të Prokurorisë në tre vitet e fundit janë si vijon:

Në vitin 2011 për 16 zyrtarë;

Në vitin 2012 për 6 zyrtarë;

Në vitin 2013 për 0 zyrtarë;

Është hera e parë që Inspektorati i Lartë, gjatë viteve që ka raportuar në Kuvendin e Shqipërisë, nuk ka paraqitur asnjë kallëzim penal pranë organit të akuzës për veprën penale të parashikuar në nenin 257/a të Kodit Penal. Në vitet e mëparshme në çdo raport kemi pasur raste konkrete të kallëzuara pranë organit të akuzës.  
Aktualisht, vetëm për muajin Mars 2014 kemi dërguar në Prokurori 6 kallëzime penale për veprën penale të fshehjes së pasurive dhe mosmbulim me burime të ligjshme të aseteve, nga të cilët dy gjyqtarë, një prokuror, një ambasador, një inspektor të KLD-së dhe një inspektor të organit tatimor.
3. ROLI NDËRGJEGJËSUES DHE PARANDALUES
Inspektorati i Lartë i Deklarimit dhe Kontrollit të Pasurive dhe Konfliktit të Interesave, ka qenë gjithnjë i angazhuar në rolin ndërgjegjësues dhe parandalues, në funksion të Ligjit Nr.9049, dt.10.04.2003 “Për deklarimin dhe kontrollin e pasurive................”, i ndryshuar, dhe Ligjit Nr.9367, dt.07.04.2005 “Për parandalimin e konfliktit të interesave.........”, i ndryshuar. Inspektorati i Lartë, në zbatim të detyrimeve të tij ligjore, në mënyrë periodike, por dhe rast pas rasti ka ofruar asistencë teknike dhe ligjore jo vetëm për subjektet deklarues, por dhe për Autoritetet Përgjegjëse, si një ndër strukturat kryesore për parandalimin, trajtimin dhe zgjidhjen e rasteve të konfliktit të interesave brenda institucionit ku ato ushtrojnë funksionet e tyre. 
Në funksion të rolit parandalues dhe ndërgjegjësimit të zyrtarëve dhe strukturës së Autoritetit Përgjegjës, Inspektorati i Lartë, për vitin 2013, ka marrë këto masa: 
· Gjatë periudhës shkurt – mars 2013, ILDKPKI ushtroi kontrolle pranë Autoriteteve Përgjegjëse në rreth 35 institucione publike qëndrore, me qëllim përmirësimin e rolit dhe funksionit të Autoritetit Përgjegjës në ushtrimin e funksioneve të tyre.
· Gjatë vitit 2012, ILDKPKI, në bashkëpunim dhe me mbështetjen e OSBE-së, Prezenca në Shqipëri, ka hartuar Manualin Shpjegues dhe Trajnues mbi Rolin e Autoriteteve Përgjegjëse në Parandalimin e Konfliktit të Interesave. Ky dokument orientues, i vjen në ndihmë rolit të Autoritetit Përgjegjës në unifikimin e praktikës së punës së tyre. Publikimi i këtij manuali do të vijonte me një sërë trajnimesh dhe seminaresh, në nivel qëndror dhe lokal, me mbështetjen financiare të OSBE-së, përgjatë vitit 2013. Me gjithë insistimin e herë pas hershëm të OSBE-së, për të çuar më tej këtë proces, qoftë dhe për të bërë shpërndarjen e Manualit, Inspektorati i Lartë nuk arriti të realizonte këtë proces, i cili u realizua menjëhere gjatë muajit mars 2014.
Gjatë vitit 2013, ajo që lehtësisht konstatohet, është mosprania e Inspektoratit të Lartë në rolin e dhënies së asistencës ligjore dhe teknike, për Autoritetet Përgjegjëse dhe zyrtarë, subjekte deklarues. Në vitin 2012, Ligji Nr.9049, datë 10.04.2003 “Për deklarimin dhe kontrollin e pasurive.........”, dhe Ligji Nr.9367, datë 07.04.2005 “Për parandalimin e konfliktit të interesave...........”, u amenduan, në funksion të forcimit të kapaciteteve investiguese të Inspektoratit të Lartë. Amendimet e reja, duhej të ishin shoqëruar dhe me trajnime për Autoritetet Përgjegjëse, si struktura të posaçme në dhënien e asistencës së drejtëpërdrejtë të zyrtarëve, subjekte të cilët mbartin detyrim për deklarim, apo dhe takime periodike me këta të fundit, duke mos ushtruar në këtë mënyrë kompetencat dhe rolin ndërgjegjësues dhe parandalues.
Në disa raste, kur institucionet publike, i janë drejtuar zyrtarisht Inspektoratit të Lartë, duke i kërkuar asistencë ligjore, për trajtimin e rasteve të konfliktit të interesave, përgjigja e marrë ka qenë që “Inspektorati nuk disponon burimet njerëzore” apo “Trajtimi i këtij rasti nuk është kompetencë e Inspektoratit”. Bazuar në nenin 41 të ligjit për parandalimin e konfliktit të interesave në ushtrimin e funksioneve publike, Inspektorati i Lartë është Autoriteti Qëndror Përgjegjës për zbatimin e këtij ligji, që do të thotë, për çdo rast për të cilin zyrtarët, Autoritetet Përgjegjëse, apo institucionet publike, kërkojnë asistencë ligjore, trajtim, këshillim, apo dhe zgjidhje të konfliktit të interesit në ushtrimin e funksionit publik, ligjvënësi i ka garantuar këtij institucioni, pavarësinë institucionale, burimet dhe kapacitetet e duhura njerëzore, në mënyrë që të trajtojë çdo rast konflikti interesi, pavarësisht shkallës së kompleksitetit të rastit.
Një ndër rekomandimet e Rezolutës së Kuvendit të Republikës së Shqipërisë për vitin 2012 (mbi të cilën jemi bazuar dhe për vitin 2013), ishte “rritja e efiçencës së kompetencave dhe menaxhimit të konfliktit të interesit nga autoritetet përgjegjëse të çdo institucioni publik, si dhe trajnimin e të gjithë kategorive të zyrtarëve në adminisratën qëndrore e vendore, lidhur me konfliktin e interesit, rregulloret dhe kodet e etikës”, rekomandim, për të cilin Ju vëmë në dijeni që nuk është përmbushur nga ana jonë.
Një tjetër rekomandim i parashtruar në Rezolutën e Kuvendit është “vijimi i trajnimeve të përbashkëta dhe tryezave me shkëmbim profesional, me gjyqtarë dhe prokurorë, lidhur me çështjet e hetimit, gjykimit të korrupsionit dhe konfliktit të interesave”, rekomandim i cili, përsëri, nuk është përmbushur nga ana jonë. Gjatë vitit raportues, Inspektorati i Lartë nuk ka marrë masat përkatëse dhe nuk ka organizuar trajnime apo tryeza të përbashkëta me gjyqtarë apo prokurorë, në funksion të çështjeve në hetim.   
4. FORCIMI I KAPACITETEVE TË INSPEKTORATIT TË LARTË
Që në fillesat e tij, Inspektorati i Lartë, duke qenë një institucion i ri, të cilit i nevojitej një eksperiencë e konsoliduar, një praktikë pune e unifikuar, një eksperiencë e vendeve të rajonit apo më gjerë, ka qenë gjithnjë i angazhuar në forcimin e kapaciteteve investiguese, kryesisht të burimeve njerëzore që merren drejtëpërdrejtë me hetimin administrativ. 

Inspektorati i Lartë, gjatë eksperiencës së tij, tashmë gati 10 – vjeçare, ka qenë jo vetëm pjesëmarrës në aktivitete të ndryshme kombëtare dhe ndërkombëtare, por ka qenë dhe promotor i këtyre aktiviteteve. 

Forcimi i kapaciteteve të stafit të Inspektoratit të Lartë, ndonëse i qenësishëm, nuk ka qenë ndër prioritetet dhe axhendën e aktivitetit institucional. Rrjedhimisht, aktivitetet trajnuese me qëllimin e vetëm, forcimin e kapaciteteve investiguese, kanë qenë krejtësisht sporadike, për të mos thënë që nuk ka pasur asnjë aktivitet.   

5. BASHKËPUNIMI NDËR-INSTITUCIONAL

Bashkëpunimi ndër-institucional, për vetë natyrën e punës së Inspektoratit të Lartë, është një element i dallueshëm dhe shumë i rëndësishëm. Për këtë qëllim, kjo pikë është rekomanduar, pothuajse në të gjitha rezolutat e Kuvendit të Republikës së Shqipërisë, për ILDKPKI ndër vite. 

Ndërveprimi dhe koordinimi institucional rekomandohet fuqishëm në rezolutën për vitin 2012 (mbi rekomandimet e së cilës jemi mbështetur për vitin 2013), “forcimin e vazhdueshëm të bashkëpunimit të ILDKP-së me institucionet brenda dhe jashtë njësive të përbashkëta hetimore, me institucionet e zbatimit të ligjit, me institucionet financiare, audituese dhe kontrolluese” si dhe “rritjen e autoritetit të kompetencës institucionale të ILDKP-së në mbledhjen e të dhënave në kohë të shpejtë dhe akses të ndërsjelltë midis ILDKP dhe ZRPP-së, ALUIZNI-t, APP-së, KLSH-së, DPT-së, Njësive të Inteligjencës Financiare, njësive doganore e bankave në shkëmbimin elektronik të të dhënave.”
Ndonëse, i përcaktuar si një detyrim ligjor, pikë së pari, ndërveprimi institucional është kusht parësor i punës së Inspektoratit të Lartë, pasi në çdo kontroll dhe hetim administrativ të kryer, mbledhja dhe përpunimi i të dhënave nga institucionet ligjzbatuese, është objekt i detyrimit institucional, me qëllim që të kemi një hetim të plotë, të gjithanshëm dhe të mbështetur në prova. 
Gjatë vitit 2013, bashkëpunimi i Inspektoratit të Lartë me institucionet publike shqiptare nuk ka qenë në nivelet e duhura, e konstatuar kjo dhe në raporte të ndryshme të ndërkombëtarëve. Ky ngërç institucional, erdhi si pasojë e një politike të mbyllur të ndjekur nga strukturat drejtuese të këtij institucioni. Nëse do i referohemi, për efekt krahasimi, raporteve të organizmave ndërkombëtarë, ndër vite, ndërveprimi ndër-institucional dhe klima e bashkëpunimit, ka qenë një ndër pikat e forta të Inspektoratit të Lartë. 
Gjatë vitit 2013, ka pasur një ndërprerje të marrëdhënieve ndër-institucionale, jo vetëm në shkëmbimin e të dhënave, por dhe në përmbushjen e detyrimeve ligjore, siç është rasti me Drejtorinë e Përgjithshme të Parandalimit të Pastrimit të Parave, pasi bazuar në Ligjin Nr.9917, datë 19.05.2008 “Për parandalimin e pastrimit të parave dhe financimit të terrorizmit”, Inspektorati i Lartë nuk ka paraqitur, çdo gjashtë muaj, listën e Personave të Ekspozuar Politikisht, të cilët janë subjekte të deklarimit pranë ILDKPKI. 
6. TRANSPARENCA INSTITUCIONALE 
Vendosja e urave të bashkëpunimit me qytetarët, median dhe shoqërinë civile, përveçse ka qenë rekomandim i herë-pas-hershëm i institucioneve publike shqiptare dhe i organizmave ndërkombëtare, ka qenë dhe një politikë e ndjekur nga vetë Inspektorati, duke i konsideruar qytetarët, median dhe shoqërinë civile si aleatë të saj në luftën kundër korrupsionit. 
Gjatë vitit 2013, ndodhi e kundërta. Të gjithë jemi dëshmitarë të shqetësimeve të ngritura nga media e shkruar dhe ajo vizive apo dhe nga shoqëria civile, për këtë politikë jo korrekte dhe jo transparente të ndjekur nga Inspektorati i Lartë. Madje, për më tepër, Inspektorati i Lartë, nuk përmbushi as detyrimin ligjor të bërjes publike të deklaratave të interesave private, me kërkesë të palës së interesuar, sipas përcaktimeve ligjore, pas amendimeve të fundit ligjore. 
Inspektorati i Lartë, në kuadër të ndjekjes së një politike të mbyllur, nuk ka bërë prezente problematikën e saj apo dhe inisiativat institucionale që ka ndërmarrë gjatë vitit 2013. 

7. PERFORMANCA FINANCIARE
Inspektorati i Lartë i Deklarimit dhe Kontrollit të Pasurive dhe Konfliktit të Interesit, në zbatim të detyrimeve që rrjedhin nga Ligji Nr.9049, datë 10.04.2003, “Për deklarimin dhe kontrollin e pasurive.......”, i ndryshuar dhe Ligji Nr.9367, datë 07.04.2005 “Për parandalimin e konfliktit të interesave......, i ndryshuar, në zbatim të buxhetit të shtetit për vitin 2013, paraqet një performancë financiare jo të plotë informuese për shkak të keqmenaxhimit të bërë gjatë kësaj periudhe.

ILDKPKI, në mbështetje të Udhëzimit “Për buxhetin e shtetit për vitin 2013”, i është akorduar një fond buxhetor prej 93.077.500 lekë.
Nga fondi i përgjithshëm buxhetor, për periudhën e raportuar, Inspektorati i Lartë, ka realizuar vlerën buxhetore në 65.282.299 lekë ose 70%, të fondit fillestar të planifikuar buxhetor si më poshtë.
	Llog. Ek
	Pëshkrimi
	Plani vjetor 2013
	Plani vjetor

i rishikuar

2013
	Buxheti i realizuar
	% e realizimit

	600
	Fond Page
	54.150.000
	54.150.000
	49.118.639
	90.7%

	601
	Kontrib. Sig. Shoq&Shënd
	6.850.000
	6.850.000
	6.554.098.5
	95.7%

	602
	Shpenzime operative
	24.657.500
	14.657.500
	9.110.178.6
	62%

	231
	Investime
	7.000.000
	7.000.000
	134.900
	1.9%

	606
	Transferim për financimTransporti
	420.000
	420.000
	364.483
	86.8%

	 
	T o t a l 
	93.077.500
	83.077.500
	65.282.299.1
	78.6%


Në respektim të rekomandimeve të dhëna në kohë, fondi i planifikuar buxhetor do të vihej në funksion të objektivave për forcimin e mëtejshëm të kontrollit të plotë dhe hetimit të thelluar administrativ, të deklarimit të kontrollit të pasurive dhe parandalimin dhe zgjidhjen e konfliktit të interesave të personave të zgjedhur, nëpunësve publikë dhe zyrtarëve të tjerë. 

Institucioni kishte burime financiare të mjaftueshme për të realizar objektivat e parashikuara, në funksion të rritjes së cilësisë së kontrollit të interesave private dhe parandalimit të konfliktit të interesit, ku ishin përcaktuar qartë politikat institucionale, qëllimet dhe objektivat të cilat lidheshin me zbatimin e politikave buxhetore, me qëllim që të realizohej misioni i ILDKPKI në përputhje me politikat prioritare të institucionit dhe të strategjisë kombëtare për zhvillim dhe integrim.
Për vitin 2013, shpenzimet buxhetore janë realizuar;

· Fondi i përgjithshëm i planifikuar i pagave dhe shpërblimeve, si dhe i sigurimeve shoqërore shëndetësore, është realizuar 91%.
· Fondi për shpenzim investime nga vlera e përgjithshme prej 7.000.000 lekë, për periudhën e raportuar, është realizuar 1.9% e planit vjetor. 
Mosrealizimi i shpenzimeve të planifikuara në investime për periudhën raportuese, sipas projekteve përkatëse të miratuara nga Ministria e Financave, ka sjellë mosplotësimin e objektivave dhe detyrave të vitit 2013:
· Kontrolli i vërtetësisë dhe saktësisë të pasurive, të parandalimit dhe shmangies së konfliktit të interesave të zyrtarëve që ushtrojnë funksione publike, si instrumenta të rëndësishëm për luftën kundër korrupsionit nuk është plotësuar sipas kërkesave ligjore, i trajtuar në pjesën e kontrollit të plotë;
· Nuk është ofruar asistencë teknike për këshillimin dhe mbështetjen e nismave ligjore dhe nënligjore, institucioneve publike, për parandalimin e konfliktit të interesave; 
· Ka munguar bashkëpunimi dhe mbështetja ndaj shoqërisë civile, medias dhe publikut të gjerë për marrjen e informacioneve për rastet e denoncimit të shkeljes së ligjit për deklarimin e interesave private pasurore, si dhe për rastet e identifikimit të konfliktit të interesave dhe abuzimin me pushtetin si dhe rasteve të përfitimeve jo ligjore nga zyrtarët dhe personat e lidhur me ta;
· Nuk është kryer hetim mbi pasuritë dhe burimin e të ardhurave të personave të lidhur që kanë interesa të përbashkëta me subjektin deklarues, procedurë ligjore e cila do të forconte më tej punën për zbulimin e rasteve të fshehjes apo deklarimit të rremë të zyrtarëve që abuzojnë me pushtetin.  

Fondi për shpenzime në zërin Mallra dhe Shërbime është plotësuar në masën prej 36.9%. 
Mosrealizimi i shpenzimeve në këtë zë të planifikimit buxhetor ka sjellë pasoja të cilat lidhen me mosrealizimin e aktivitetit prioritar të ILDKPKI në drejtim të:
· Forcimit të mekanizmave investigues për pasuritë e paluajtshme në terren dhe interesave privatë të zyrtarëve brenda dhe jashtë vendit;
· Numrit të hetimeve administrative të iniciuar kryesisht, nga denoncimet e qytetarëve, shoqërisë civile, medias, biznesit etj;
· Forcimit të vazhdueshëm të bashkëpunimit të ILDKPKI me institucionet brenda dhe jashtë vendit, me njësitë e përbashkëta hetimore, me institucionet e zbatimit të ligjit, me institucionet financiare, audituese, kontrolluese, me qëllimin kryesor parandalimin e korrupsionit dhe krimit ekonomik;  

· Ekspertimit në vend të pasurive të paluajtshme në të gjithë territorin e Republikës së Shqipërisë, si një moment i dytë i rëndësishëm, në funksion të misionit institucional, në rritjen e përgjegjësive për përmbushjen e detyrimeve ligjore i cili do të sillte një përmirësim të mëtejshëm të cilësisë së procesit të kontrollit, kjo në kuadër edhe të rekomandimeve të dhëna nga BE. 

Realizimi i të ardhurave nga veprimtaria e ILDKPKI. 

Për vitin 2013, mospërmirësimi i mekanizmave të kontrollit të deklarimit të pasurive dhe të parandalimit të konfliktit të interesave, ka dhënë impakte negative edhe në realizimin e të ardhurave për periudhën raportuese.

Të ardhurat nga veprimtaria e ILDKPKI, kryesisht realizohen  nga; 

Gjobat e vendosura në rastet e shkeljes së detyrimeve ligjore nga zyrtarët, subjekt të ligjit të deklarimit dhe kontrollit të pasurive si dhe nga Autoritetet Përgjegjëse të institucioneve të ndryshme.
Nga këto janë arkëtuar nga 9 subjekte në vlerën gjithsej prej 375.000 lekë ose 45% e realizimit të vitit 2012. 
8. NGA AUDITIMI I KRYER NË ILDKPKI NGA DREJTORIA E AUDITIMIT TË BRENDSHËM TË MINISTRISË SË FINANCAVE, U KONSTATUA SE:
8.1. Veprimtaria e kontrollit të brendshëm financiar në ILDKPKI, për periudhën Qershor 2013- Shkurt 2014, është realizuar me mangësi. Këto janë konstatuar pas ndryshimeve në stafin drejtues të Drejtorisë së Financave dhe Administrimit dhe të Sekretarit të Përgjithshëm si personi përgjegjës për sigurimin e standarteve të menaxhimit financiar. Ndryshimet në stafin drejtues të Drejtorisë së Financës dhe Administrimit janë shoqëruar me një menaxhim financiar me shkelje të theksuara. Stafi i ngarkuar për drejtimin e DFA nuk ka patur aftësi profesionale të mjaftueshme mbi rëndësinë e menaxhimit financiar dhe të kontrollit pasi janë ngarkuar persona jo të fushës, persona që nuk kanë patur njohuri mbi legjslacionin që rregullon veprimtarinë e menaxhimit financiar dhe kontrollin, të buxhetit, të kontabilitetit, legjislacionin tatimor dhe akte të tjera ligjore e nënligjore në këtë fushë. Si rezultat i këtyre mangësive nuk janë realizuar dhe raportuar në kohë detyrat që ka patur kjo Drejtori.
8.2. Gjatë vitit 2013 ILDKPKI, nuk ka rishikuar rregulloren e brendshme të institucionit dhe të bëjë pjesë të saj detyrat e përgjegjësitë e Drejtorisë së Kontrollit të Konfliktit të Interesave, me qëllim harmonizimin e funksioneve me postet e reja të punës të shtuara me Vendim të Kuvendit, detyrë kjo e lënë dhe nga kontrolli i ushtruar nga Kontrolli i Lartë i Shtetit, veprim i cili ngarkon me përgjegjësi drejtuesin e ILDKPKI. 
8.3. Nga auditimi i kryer në zbatim të Ligjin Nr.9936, datë 26.06.2008 “Për menaxhimin e sistemit buxhetor në Republikën e Shqipërisë” dhe udhëzimeve të Ministrisë së Financave për përgatitjen dhe plotësimin e nevojave të tij me fonde, rezulton se fondet e parashikuara në buxhetin e vitit 2013, në total janë përdorur 70.2% e tyre ose 27.717 mijë lekë më pak se plani. Fondet për shpenzime kapitale të parashikuar në buxhetin e vitit 2013 për blerje paisje kompjuterike dhe elektronike në shumën 2.730 mijë lekë dhe për blerje automjeti në shumën 4.000 mijë lekë nuk janë përdorur. Gjithashtu fondet e parashikuara për mallra e shërbime janë përdorur në masën 37.1% ose me 15,469 mijë lekë mosrealizim. Në vitin 2013 janë kryer shpenzime për mirëmbajtjen e automjeteve sipas kontratës në vlerën 1.061.400 lekë, shumë e cila nuk është likujduar nga fondet e parashikuara në buxhetin e vitit 2013. Pagesa e faturave për këtë shërbim është bërë në muajin Janar 2014, duke përdorur padrejtësisht fondet e buxhetit të vitit 2014, veprim i cili ngarkon me përgjegjësi personat e ngarkuar me detyrën e Drejtorit të Financës dhe Administrimit në periudhën Korrik 2013 deri në Shkurt 2014, dhe drejtuesin e ILDKPKI.
8.4. Gjatë vitit 2013, me ndryshimin e stafit drejtues të Drejtorisë së Financës dhe Administrimit si dhe të Sekretarit të Përgjithshëm, nga muaji Qershor 2013 deri në Shkurt 2014, nuk janë realizuar procedura për furnizimin me materialet e nevojshme, si bojra printeri, kancelari duke krijuar vështirësi në realizimin e objektivave të institucionit. Në periudhën Korrik – Shtator 2013, Drejtoria e Financave dhe Administrimit thuajse nuk ka funksionuar. Në këtë periudhë janë kryer pagesa vetëm për pagat e punonjësve dhe nuk është bërë asnjë pagesë për blerje apo shërbim të realizuar, përfshirë këtu dhe pagesat ndaj tatimeve për tatimin mbi të ardhurat nga punësimi dhe për kontributet e sigurimeve shoqërorë e shëndetësore, duke shkelur legjislacionin në fuqi sipas fushës.

8.5. Nga auditimi mbi llogaritjen e pagave, të ndalesave për sigurime shoqërore e shëndetësore dhe tatim mbi të ardhurat nga punësimi, rezultoi se ILDKPKI nuk ka respektuar afatin e përcaktuar në ligj për deklarimin dhe derdhjen në favor të tatimeve të detyrimeve për tatim mbi të ardhurat personale nga punësimi. Ky veprim është në kundërshtim me Ligjin Nr.8438, datë 28.12.1998 “Për tatimin mbi të ardhurat”, i ndryshuar, 

8.6. Mosrealizimi në afat i detyrimeve për tatimin mbi të ardhurat personale të periudhës Qershor – Tetor 2013, ka sjellë penalizimin e institucionit nga DRT Tiranë me gjoba dhe interesa. Dëmi ekonomik që i është shkaktuar institucionit nga mosderdhja në afat e kontributeve të sigurimeve shoqërore e shëndetësore dhe të tatimit mbi të ardhurat personale për periudhën Qershor - Tetor është 1.236.455 Lekë.  
Për këtë shkelje ligjore, përgjegjësi të drejtëpërdrejtë ka drejtuesi i ILDKPKI, i cili ka emëruar në detyrën e Drejtorit të Financave dhe Administrimit, një nëpunës pa përvojë, me profesion jurist dhe jo financier siç e kërkon përshkrimi i vendit të punës.
8.7. Është konstatuar shkelje, si tatimi mbi të ardhurat të pa mbajtur për financim transporti në shumën 40.448 Lekë, për titullarin e mëparshëm.
Për Periudhën Qershor-Dhjetor 2013 dhe Janar 2014, fletë udhëtimet janë miratuar nga titullari i ILDKPKI. Megjithëse ka qenë ditë pushimi titullari i mëparshëm ka lëshuar autorizimin. Gjithashtu kjo provohet me faktin se në fletë udhëtimet e vitit 2013, në fund të nënshkrimit Inspektori i Përgjithshëm ka vendosur vitin 2014, çka tregon përsa mësipër se ka kryer veprime fiktive. Nga auditimi i fletë udhëtimeve të miratuara nga drejtuesi i ILDKPKI, konstatohet se ato janë plotësuar formalisht për të justifikuar sasinë e karburantit të bërë dalje në fillim të muajit, kjo me argumentin se;

· Në kundërshtim me urdhrin e brendshëm në fletë udhëtimi nuk është shënuar emri dhe mbiemri i personit të autorizuar për të lëvizur, pra nuk dihet se nga kush është përdorur mjeti;
· Përdorimi i automjeteve bëhet dhe në ditët e festave zyrtare. Gjithashtu janë konstatuar raste kur firma e personit të autorizuar për të tre automjetet dhe për çdo ditë të muajit është e njëjtë;
· Fletët e udhëtimit janë plotësuar dhe në datat kur automjeti ka qenë në servis, argument tjetër që provon formalitetin e fletëve të udhëtimit të plotësuara për periudhën e audituar;
Problemet e konstatuara ngarkojnë me përgjegjësi zhdëmtimi të gjithë vlerën e karburantit të përdorur në ditët e festave zyrtare dhe në ditët që mjetet kanë qenë në servis.

8.9. Për periudhën e audituar është konstatuar se nuk janë realizuar procedurat e tenderimit për “Blerje Automjeti” dhe “Blerje pajisje kompjuterike dhe informatike”, si dhe procedurat për “Blerje kancelari” e “Blerje bojra printeri, fotokopje dhe faksi”. Megjithëse është kontraktuar dhe realizuar shërbimi për mirëmbajtjen e automjeteve për të cilin janë pranuar faturat e servisit brenda vitit 2013, likuidimi i tyre nuk është bërë nga fondet e buxhetit të vitit 2013, por është kryer nga fondet e vitit 2014. 

8.10. Në zbatim të dispozitave ligjore për prokurimin publik, janë konstatuar shkelje në kundërshtim me Ligjin Nr.9643, datë 20.11.2006 “Për prokurimin publik” i ndryshuar, neni 58 “Njoftimi i fituesit dhe nënshkrimi i kontratës” pika 3, autoriteti kontraktor nuk ka nënshkruar kontratën e shërbimit me fituesin ose në lidhje me sigurimin e kontratës para zhvillimit të procedurës së prokurimit. Gjithashtu nga autoriteti kontraktor nuk ka asnjë njoftim të publikuar për arsyet e moslidhjes së kontratës ose anullimin e saj. Përsa më sipër ILDKPKI, do t’i përcjellë Agjensisë së Prokurimeve Publike, për shqyrtim shkeljet e konstatuara.

8.11. Lidhur me zbatimin e rregullave mbi regjistrimin, rakordimin dhe hartimin e raporteve financiare, rezultoi se deri në përfundim të afatit të auditimit nuk janë përgatitur pasqyrat financiare vjetore. Nga muaji Qershor 2013 nuk është bërë hedhja e veprimeve në kontabilitet dhe nuk është bërë rakordim me degën e Thesarit. Plotësimi i ditarëve dhe rakordimet për periudhen e mësipërme ka filluar pas datës 24.02.2014 dhe është në proces mbyllja e pasqyrave financiare. 

8.12. Një elementet i rëndësishëm kontrolli për menaxhimin me efektivitet të aktiveve, për të vërtetuar ekzistencën, cilësinë e gjendjes fizike të tyre dhe saktësinë në pasqyrat financiare është inventarizimi i këtyre aktiveve.  

Nga auditimi rezultoi se, në zbatim të ligjit Nr.9248, datë 29.04.2004 “Për kontabilitetin dhe pasqyrat financiare” neni 7, “Inventari i aktiveve dhe detyrimeve”, nga Drejtoria e Financave dhe Administrimit nuk është përgatitur dhe nuk është dërguar për miratim nga Inspektori i Përgjithshëm në kundërshtim me Ligjin Nr.9248, datë 29.04.2004 “Për kontabilitetin dhe pasqyrat financiare” neni 7, “Inventari i aktiveve dhe detyrimeve”. 

Moskryerja e inventarizimit ngarkon me përgjegjësi Drejtorin e Drejtorisë së Financave, Sekretarin e Përgjithshëm dhe titullarin e ILDKPKI, i cili krahas përgjegjësive si Inspektor i Përgjithshëm ka marrë dhe ka ushtruar edhe kompetencat e Sekretarit të Përgjithshëm.

8.13. Të tjera çështje të kërkuara nga menaxhimi i Inspektoratit të Lartë.
Zbatimi i procedurave mbi rekrutimet e stafit.
Bazuar nё strukturën organizative të ILDKPKI, miratuar me vendim të Kuvendit nr.40, datë 06.05.2013, Inspektori i Përgjithshëm me urdhra të brendshëm ka filluar plotësimin e vendeve të lira të krijuara nga kjo strukturë. 
Nga auditimi u konstatua se: për periudhën 01.01.2013 deri 20.02.2014, ka patur lëvizje të shumta në personel. Lëvizjet konsistojnë në punësime me kontratë të përkohshme nga jashtë për vendet e lira të krijuara nga ndryshimi i strukturës si dhe nga largimet nga puna.

Për vitin 2013, rezulton se në rastet e emërimit, transferimit, marrjen e masave disiplinore apo largimet nga detyra nuk janë zbatuar kërkesat e përcaktuara në nenin 6 pika 19, të Ligjit Nr.8549, datë 11.11.1999 “Statusi i nëpunësit civil” si dhe të Ligjit Nr.7961, datë 12.07.1995 “Kodi i Punës i Republikës së Shqipërisë”, i ndryshuar për punonjësit mbështetës.
Këto lëvizje të shpeshta brenda një periudhe të shkurtër kohore kanë dëmtuar dhe çoroditur performancën e institucionit dhe vetë stafin e Inspektoratit të Lartë.

· Nga auditimi i urdhërave të brendshëm mbi emërimet në detyrë, ngritjet në detyrë dhe lëvizjet paralele u konstatuan raste të emërimit në pozicionin e punës pa arsimin përkatës.

· U konstatuan emërime në pozicione pune në shërbimin civil, nga niveli specialist e deri në nivelin Sekretar i Përgjithshëm, në 16 raste pa konkurse të zhvilluara në mbështetje të procedurave të rekrutimit të Ligjit Nr.8549, datë 11.11.1999 “Statusi i nëpunësit civil“  

· Për të gjithë të punësuarit dhe transferimeve me urdhër të brendshëm të Inspektorit të Përgjithshëm deri në përfundim të procedurave të konkurimit për periudhën objekt auditimi, nuk është bërë shpallje e vendeve të lira dhe plotësimi i tyre sipas kërkesave të nenit 13 të Ligjit  Nr.8549 datë 11.11.1999  “Statusi i nëpunësit civil”. 

· Për periudhën objekt auditimi janë larguar nga detyra punonjës me pozicion Sekretar i Përgjithshëm, Drejtor i Drejtorisë së Konfliktit të Interesit dhe Drejtor i Drejtorisë së Financave dhe Administrimit me motivacionin, refuzim të pranimit të vendit të punës të ofruar. Urdhri i largimit është ankimuar në Komisionin e Shërbimit Civil i cili ka vendosur kthimin në vendin e punës, vendim i cili është lënë në fuqi dhe nga gjykatat respektive të shkallës së parë dhe  të Apelit Administrativ të rrethit Tiranë.
· Largimet nga puna janë bërë në kundërshtim me kërkesat e nenit 21 të Ligjit “Statusi i nëpunësit civil” Në zbatim të nenit 10 të Ligjit Nr.8549, datë 11.11.1999, institucionet e pavarura janë përgjegjëse për administrimin e shërbimit civil të tyre. Moszbatimi i kërkesave të Ligjit Nr.8549, datë 11.11.1999 “Statusi i nëpunësit civil”, ngarkon me përgjegjësi drejtuesin e ILDKPKI.
9. SITUATA NË SEKTORIN E IT.
Situata ne sektorin e IT-së u gjet pothuajse e degraduar plotësisht dhe jashtë çdo standarti duke filluar që me ambjentet e serverave, moskonfigurimin e tyre në RAID, sistemimin e tyre dhe pajisjeve të tjera ndihmëse, zhdukjen e manualeve bazë të përdorimit sistemit të përpunimit të deklaratave, HIDAA CMS etj. Siguria e rrjetit konpjuterik ishte tërësisht e kompromentuar pasi pajisja CISCO ASA 5510 Firewall, tepër e rëndësishme për sigurinë e sistemit tonë, e blerë që në vitin 2012 me një kosto të konsiderueshme, ishte lënë, nuk dimë për çfarë arsye, e pa instaluar duke bërë të mundur lehtësisht ndërhyrjet nga jashtë. U instalua menjëherë dhe u morën masat e duhura për sjelljen në normalitet të këtij sektori tepër të rëndësishëm për sigurinë e të dhënave të ILDKPKI. Problem ngelet akoma zhdukja e manualit bazë të përdorimit të sistemit HIDAA CMS, gjë e cila ka sjellë vështirësi të mëdha për shkak të problemeve që hasen gjatë punës së përditshme.
Të nderuar zonja dhe zotërinj Deputetë, 
Menjëherë pas zgjedhjes time në pozicionin e Inspektorit të Përgjithshëm kemi filluar punën për inventarizimin e dokumentacionit të Inspektoratit, të deklaratave fizike të çdo subjekti duke i krahasuar me deklaratat elektronike që janë në server-at tanë, dhe me dokumentacionin përkatës në çdo dosje. Krahas sistemimit të të gjitha deklaratave, dhe bëhet fjalë për një numër prej 11.000 – 12.000 deklarata të interesave private, rreth 5500 dosjeve të kontrollit të plotë dhe rreth 50.000 fletëve të kontrollit aritmetik e logjik, punë e cila ngjan më së shumti me krijimin nga e para të sektorit të arkiv protokollit të institucionit, kemi konstatuar  mangësi të dosjeve dhe dokumentacionin përkatës. 
Kemi rivendosur menjëherë kontaktet me institucionet brenda dhe jashtë vendit, marrëdhënie të cilat kishin mbetur pezull për më shumë së një vit, ose bashkëpunime ndërinstitucionale të cilat ishin refuzuar; kemi rivendosur marrëdhënie transparente me median dhe shoqërinë civile, duke i siguruar njëherazi për vijimësinë e bashkëpunimit dhe ndjekjen e një politike të hapur institucionale; po rivendosim marrëdhëniet e bashkëpunimit me disa nga partnerët tanë ndërkombëtarë. Inspektorati i Lartë ka pasur dhe do të ketë, për këtë më lejoni të shpreh garancinë time të plotë, marrëdhënie të mira të ndërsjellta me partnerët tanë ndërkombëtarë, me institucionet homologe, pasi kanë qenë një ndër mbështetësit e Inspektoratit, jo vetëm financiarisht, por ajo që është më kryesorja, na kanë mbështetur në ndërmarrjen e inisiativave të reja dhe përmbushjen e objektivave tona. 
Nga rakordimi me Rregjistrin Themeltar pranë ILDKPKI, kemi konstatuar që, në vitin 2014 ILDKPKI nuk disponon një listë të plotë e të përditësuar të subjekteve që mbartin detyrim për deklarim pranë çdo institucioni, si dhe një listë të plotë e të përditësuar të Autoriteteve Përgjegjëse. Kjo situatë e rëndë ka ardhur si rezultat i mosndjekjes me korrektësi të përmbushjes së detyrimit ligjor, të komunikimit shkresor dhe në vijimësi, me Autoritetet Përgjegjëse, mbi detyrimin e tyre për paraqitjen në kohë të lëvizjeve të punonjësve në institucionet e tyre. Nga Drejtoria përkatëse ka filluar menjëherë kontrolli pranë çdo institucioni, me qëllim paraqitjen e listave të përditësuara të subjektëve të cilët mbartin detyrim për deklarim pranë ILDKPKI. Grupe pune të Inspektoratit të Lartë kanë shkuar në institucione të ndryshme, sidomos ato që kanë një numër të konsiderueshëm të subjekteve deklarues, si në Drejtorinë e Përgjithshëm të Tatimeve dhe të Doganave, me qëllim dhënien e asistencës për hartimin e listave në një kohë sa më të shpejtë.  
ILDKPKI nuk disponon gjithashtu edhe regjistrin bazë të konfliktit të interesave, regjistër që duhej të ishte krijuar që në vitin 2006. Kjo ka sjellë si pasojë që ILDKPKI të mos kryejë prej shumë vitesh në përputhje me ligjin një prej dy detyrave bazë të saj, evidentimin, parandalimin dhe ndëshkimin e rasteve të konfliktit te interesave. Ka filluar menjëherë puna për krijimin e këtij regjistri.
Stafi i Inspektoratit të Lartë, po përballon një volum pune jashtëzakonisht të madh per shkak të situatës së trashëguar, procese të kontrollit të cilat nuk janë kryer gjatë vitit 2013 si dhe për vitin 2012, raste të konstatuara apo të dyshuara me konflikt interesi për vitin 2013 të patrajtuara etj. Po punohet me ritëm të lartë që objektivat të realizohen brenda një kohe të shkurtër, duke pasur parasysh dhe periudhën e deklarimit të interesave periodike private për të zgjedhurit dhe nëpunësit publikë, numër i cili shkon afërsisht 7.000 deklarata të interesave private, afati i të cilëve është data 31 Mars 2014.
Me lejoni, që të bëj prezente disa nga prioritetet e ILDKPKI për vitin 2014:

· Ruajtja e pavarësisë dhe integritetit institucional, duke qenë kështu garant i paanshmërisë dhe objektivitetit të Inspektoratit të Lartë.  
· Vendosmëri në luftën kundër korrupsionit, në rradhët e administratës publike në konstatimin e rasteve të fshehjes së interesave private, si dhe parandalimin apo ndëshkimin e konfliktit të interesave gjatë ushtrimit të funksionit publik. 

· Forcimi dhe thellimi i bashkëpunimit me institucionet ligjzbatuese, kryesisht me organin e akuzës, ndërveprim në përgatitjen e materialeve që i referohen organit të akuzës në rast të konstatimit të shkeljeve ligjore, si dhe më e rëndësishmja, ndjekja e tyre në dinamikë. 

· Ndjekja e një politike të hapur, me qytetarët, median dhe shoqërinë civile. Vendosje e urave të bashkëpunimit me median investigative. Vendosja e mekanizmave informues për çdo rast të bërë mediatik, për dyshime të arsyeshme të fshehjes ose mosdeklarimit të interesave private, apo të rasteve të konstatimit të konfliktit të interesave.

· Zbatimi, në çdo rast, dhe me çdo kusht i amendimeve të Ligjit Nr.9049, dt.10.04.2003 “Për deklarimin……..”, i ndryshuar, dhe Ligjin Nr.9367, dt.07.04.2005 “Për parandalimin…….”, i ndryshuar, me fokus të veçantë në aplikimin e sanksioneve të cilat synojnë parandalimin dhe ndëshkimin e aferave korruptive në rradhët e administratës publike. 
· Ndërmarrja e hapave konkretë të bashkëpunimit dhe aplikimit të sanksioneve ndaj institucioneve publike shqiptare pranë të cilave Inspektorati i Lartë kërkon dhe grumbullon të dhëna.
· Forcim i bashkëpunimit me organet e auditimit, kur gjykohet që pasuritë e fituara janë të përfituara nga fshjehja e detyrimeve fiskale. Në çdo rast, Inspektorati i Lartë, nuk do mjaftohet vetëm me përmbushjen formale të detyrimit ligjor, por do të kërkojë marrjen e masave konkrete, duke i ndjekur rastet në dinamikë.

· Rritja e numrit të hetimeve administrative të filluara kryesisht, si rezultat i informacioneve të ardhura nga institucionet publike, nga qytetarët, media apo shoqëria civile. 
· Përmirësimi i sistemit aktual për plotësimin, administrimin dhe kontrollin e formularëve të deklarimit me qëllim rritjen e efiçencës dhe cilësisë së punës të Inspektoratit të Lartë, duke shkuar drejt deklarimit online. 
Tashmë procesi konsiderohet i filluar nga ana jonë, pasi me mbështetjen financiare të OSBE-së, Prezenca në Shqipëri, është kryer një studim analitik me qëllim identifikimin e infrastrukturës që aktualisht disponon Inspektorati i Lartë, konstatimin e problematikave të ndryshme që mund të dalin, apo dhe masave që duhet të ndërmarrë Inspektorati i Lartë në funksion të implementimit të sistemit online.
· Forcimi i marrëdhënieve bashkëpunuese me partnerët tanë ndërkombëtarë, brenda dhe jashtë vendit, duke synuar të përftojmë eksperiencën e tyre më të mirë. 

Të nderuar zonja dhe zotërinj Deputetë, 
Përsa më lart, për përmbushjen e gjithë objektivave, në funksion të ushtrimit të kompetencave në zbatim të ligjit dhe vetëm të ligjit, kërkoj besimin dhe mbështetjen Tuaj që Inspektorati i Lartë realisht të shndërrohet në një ndër institucionet më të rëndësishme në luftën kundër korrupsionit. 
Ju faleminderit !

